
evaluering av  vErkemiddelapparatet  FOR Kommersialisering av NYE ARTAR I OPPDRETT. Finansiering AV KARTLEGGING

SAMANDRAG
For å oppnå høgare verdiskaping frå havbruk på Vestlandet på sikt, er det viktig at næringa får fleire bein å stå på enn det tradisjonelle lakseoppdrettet. Fleire fagrapportar og evalueringar har vist at det er vanskeleg å finansiere utvikling av nye havbruksartar i oppdrett. Næringa oppfattar verkemiddelsystemet som må finansiere fasen mellom forsking og utvikling til kommersialisering, som dårleg koordinert, lite langsiktig og lite føreseieleg. 

Vestlandsrådet handsama 6. november 2003 sak 26/3 som peika på desse manglane. Det vart vist til trong for gjennomgang og evaluering av denne delen av verkemiddelapparatet. Målet er å kartlegge korleis systemet fell ut for næringssatsinga på nye oppdrettsartar på Vestlandet samt å føreslå forbetringar. 

FORSLAG TIL VEDTAK

Vestlandsrådet løyver kr 150 000-, til ein gjennomgang og evaluering av den delen av verkemiddelapparatet som har relevans for nye marine artar i oppdrett.  Målet med evalueringa er å peike på korleis systemet fell ut for denne næringssatsinga på Vestlandet samt å føreslå forbetringar. 

Paul M. Nilsen

Johnny Stiansen

FYLKESRÅDMANNEN, 22.03.2004:

Bakgrunn

Fleire fagrapportar og evalueringar dei seinaste åra har vist at arbeidet med kommersialisering av nye marine artar er sterkt underfinansiert og prega av fragmentert struktur, og avgrensa finansielle høve, til å realisere verdiskapingspotensialet som ligg i oppdrett av marine artar. Døme på slike artar er torsk, blåskjel, kamskjel og østers med fleire. Mangel på koordinert, langsiktig og føreseieleg satsing er i ferd med å bli eit alvorleg hinder for næringa. 

Vestlandsrådet handsama 6. november 2003 sak 26/3 som peika på denne mangelen. Det vart der signalisert behov for gjennomgang og evaluering av den delen av verkemiddelapparatet som har relevans for kommersialisering av nye marine artar i oppdrett på Vestlandet. 

Vestlandsrådet vil peike på trongen for å styrke dei nasjonale utviklingsstrategiane for nye marine arter og skjel slik at ein kan realisere potensialet gjennom kommersiell utnytting. Ein bør gå gjennom det verkemiddelapparatet som i dag vert nytta i høve næringsutvikling av nye arter med sikte på forbetring. På kort sikt bør rammevilkåra betrast alt i statsbudsjettet for 2004.

Vedtaket og saka vart sendt til næringskomiteen på Stortinget. Samstundes har mellom andre regionråd, næringsorganisasjonar, nettverk og verksemder nytta ulike kanalar og informert  næringskomité, Fiskeridepartementet og andre om den vanskelege situasjonen etter at NUMARIO (utviklingsprogrammet for marine artar) vart avslutta utan konkret oppfølging. 

I mellomtida er har det vist seg vanskeleg å få støtte/tilskot frå Innovasjon Norge sentralt til for eksempel vidareføring av stiftinga Norsk Skjellforum og til samla næringsutvikling for skjel (blåskjel, kamskjel og østers).

Trong for oppfølging

Denne saka er ei oppfølging av den delen av vedtaket som gjeld gjennomgang og evaluering av verkemiddelapparatet. Det er trong for grundig gjennomgang av desse systema, både FoU-midlar, Innovasjon Norge sine verkemidlar, regionale utviklingsmidlar og andre finansieringskjelder forvalta av dei ulike fylkeskommunane på Vestlandet. Målet vil være å peike på behovet for å etablere betre rammetilhøve for næringsutviklingsarbeid på nye artar gjennom auka offentleg satsing og gjennom betre tilpassa verkemiddelapparat. Det er og aktuelt å sjå på føresetnader som må vere til stades for at privat kapital ser det som interessant å delta i denne utviklinga. 

Det må vidare undersøkjast korleis distriktspolitiske verkemidlar er tilpassa utfordringane innan næringsutvikling knytt til marine artar i dei einskilde fylka på Vestlandet. Mange av lokalitetane for marine arter ligg naturleg nok i ytre kyststrok som i fleire fylke ikkje er omfatta av distriktspolitiske verkemiddel. Det er og aktuelt å sjå på korleis verkemiddelapparatet fell ut i høve til at kjønnsperspektivet vert integrert. Evalueringa skal munne ut i eit forslag om forbetringar i form av ein rapport. 

Rapporten skal kunne nyttast av vestlandspolitikarene for å leggje press på, og få fortgang i, arbeidet med nasjonal strategi for kommersialisering av nye marine artar i oppdrett i regi av Fiskeridepartementet/Regjeringsutvalet for marin verdiskaping. Rapporten vert eit konkret forslag frå Vestlandsrådet til betring av finansieringsordingar for å oppnå nye lønsame kystbaserte distriktsnæringar på Vestlandet. Rapporten vil vidare vere nyttig for å synleggjere eksisterande støtteordningar for næringsaktørar og FoU miljøa.  

Det er ein føresetnad at evalueringa vert gjort for alle fylka i Vestlandssamarbeidet. Det er teke kontakt med fleire relevante fagmiljø for eit slikt oppdrag.

Muleg innhald i evalueringsarbeidet

A. Identifisering av ”problemfelt”

a. Koplinga mellom næringsaktørar og forskings- og utviklingsmiljøa.

b. ”Timing” for finansiering ved etableringa av dei ulike ledda næringsutvikling/verdikjeda.

c. Teknologi.

d. Biomasseoppbygging.

e. Kvalitet, marknad og marknadskompetanse.

f. Tilgong på kapital.

B. Kategorisering

a. Kategorisering og identifisering av relevante aktørar, først og fremst verkemiddelapparat, kven dei er og innan kva felt dei har relevante støtteordningar. Vidare ei kartlegging av andre finansieringskjelder (til dømes private, fond, statsbudsjettet).

b. Oversikt over oppdrettarane, nettverk, andre aktørar som relevante FoU-institusjonar, offentlege etatar med vidare. 

C. Faglig perspektiv

Med faglege perspektiv meinast til dømes ”institusjonelle barrierar”, som når verkemiddelapparatet ikkje kan ta tak i spesielle oppgåver. Dette kan vere eit problem på fleire måtar.

a. Tidskostnader, utviklingskostnader vert ofte overveldande for små og mellomstore bedrifter, og dei har nok med den daglege verksemda. 

b. Kostnadene ved å nytte forskarkompetanse er høg. Stort sett er det tidlegare oppdrettsforskarar som driv fram produksjon av marine artar, fordi dei har kompetansen og nettverket.

c. Andre faglege dimensjonar kan vere innovasjon og innovasjonspolitikk, klyngestudiar, utviklingsprosessar og marknadstilgang. Nettverk er sentralt i utviklinga av nye artar. Det er føremålsteneleg å sjå nærare på korleis desse fungerer. Kan dei og vere hemmande eller konserverande når røynda etterspør endring og nye løysingar?

D. Analyse

Analysere funksjon og relevans av eksisterande verkemiddel i forhold til konkrete problemfelt. Føreslå tiltak for betring.

